
Naalakkersuisut inuit tarnimikkut nappaatillit amerlanerit aamma ajuutillit ilinniakkaminnik 

aallarteriikkaminnik naammassinninnissaannut suliniuteqarnissaannik peqquneqassasut Inatsisartut 

aalajangigassaannik siunnersuut. Tamanna ilaatigut pisinnaavoq inuit peqannginnerusinnaanerat 

periarfissiissutigalugu aamma ilinniarnerup sivisussusia akuereriikkamit sivitsorlugu. 

(Inatsisartuni ilaasortaq Paneeraq Olsen) 

(Siullermeerneqarnera) 

 

Qujanaq Inatsisartunut ilaasortaq Paneeraq Olsen siunnersuummut. 

 

Tamatta isumaqatigiissutigigunarparput, nunap asasatta pisariaqartikkaa, ilinniakkaminnik 

naammassinnittartut amerlanerussasut. Naak ukiorpassuarni ilinniartitaanerup qaffasissusaa 

ukkatarineqarsimagaluartoq.  

Demokraatini isumaqarpugut, pingaartuusoq eqqaamassallugu, inuit tamatta assigiinngitsuugatta 

assigiinngitsunik nukittuffeqarlutalu sanngiiffillit. Tassani immitsinnut eqqaasittuartariaqarpugut, 

nukittuffiit ukkatariuarnissaannik. Ukkatarissavarput, sapinngisaasa pingaartinnissaat sapigaat  pinnagit. 

Soorlu siunnersuuteqartup torralluinnartumik nassuiaraa, inuppaalussuaqartoq ADD, ADHD, autisme 

aamma annilaanganermik nappaateqartutut paasineqarsimasunik. Taakku inuit eqqortumik 

tapersersorneqarnermikkut ikiorneqarnermikkullu pitsaasumik inuusinnaapput inuiaqatigiinnullu 

pitsaasumik tapersiisinnaallutik. Aammali ajoraluartumik aaqqissuussaanermi sapanginneqarsinnaapput, 

akerlianillu ilinniagaqarsimanngitsutut inuulerlutik aammalu assersuutigalugu suliffissaaleqinermik 

imaluunniit siusinaartumik pensionisiaqalernermik malitseqartumik. 

 

Demokraatinut pingaartuuvoq, sapinngisarput tamaat ilinniartitaanermi inuit taakku tapersersornissaat. 

Imaassinnaavoq atuanngittoornermi procentip qaffasinnerunissaata akuerineratigut imaluunniit ilinniakkap 

nalinginnaasumiit sivisunermik ingerlanneqarnissaanut periarfissiinikkut. 

 

Aamma ilinniartitsisunik tapersersorteqarnissaq eqqarsaataasinnaavoq, ilinniartitsisoq sapaatip 

akunneranut tiimini aalajangersimasuni ilinniarnermi ulluinnaat ilusilersornissaannut ikiuuttussaq. 

Eqqarsaatersuutaasinnaasoq alla unaasinnaavoq mentoriliinissaq, ilinniartut utoqqaanerusut 

tapersersuisinnaallutik soorlu assersuutigalugu suliakkiissutinik allaannermut imaluunniit ilinniagassanut 

allanut ikiuunermut. 

 

Demokraatit taamatut oqaaseqaateqarlutik siunnersuut ataatsimiititaliami susassaqartumi 

suliareqqinnissaanik innersuuppaat. 

 


